
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

КРЕНКЕБИЛЬ

	 

	I

	 

	Ард түмний нэрийн өмнөөс тунхаглаж байгаа шүүгчдийн ялын төлөвлөгөө бол хууль зүйн хүч чадлын илрэл мөн. Ногоочин Жером Кренкебильд засгийн төлөөлөгчийг доромжилсон хэрэг тулгаж, залхаан шийтгэх цагдан сэргийлэхэд аваачихад хуулийн хүч чадлыг ухаарч мэдсэн байна. Харахад сайхан мөртөө амь насанд халтай танхимын доторх суудлыг эзлэхдээ Кренкебиль алаг хувцастай шүүгчид, шүүхийн нарийн бичгийн дарга, өмгөөлөгч, харгалзагч, харгис цагдаа болон сараалжны цаана дуугүй суугаа толгой нүцгэн олон хүнийг үзжээ. Кренкебилийн суудал үзэгдэхүйц дээхэн байсан учир шүүхийн өмнө яллуулах хүнд олиггүй байр ноогддог бололтой юм байна даа гэж санажээ. Танхимын мухарт шүүхийн хоёр гишүүний хооронд ноён дарга Бурши суужээ. Түүний энгэр дээр олноос ялгагдах баа модны навчин тэмдэг хатгаастай. Улсын сүлд, гараа алдалсан христосын дүр үзэгдэх нь Кренкебильд бол бурхан ба хүний ертөнцийн хуулийн атгад орсон адил ажээ. Эд бүхэн Кренкебилийг үнэхээр айлгажээ. Олноос онцгойлох хурц ухаан мохдог Кренкебиль сүлд, бурхан хоёрын ямар учиртайг ч сонирхсонгүй. Франц улс Есүс хоёр хоорондоо зохицож байгаа үгүйг ч тайлбарлах гэж оролдсонгүй. Үүнийг анхааралдаа авбал шашны төр эрх нь Бүгд найрамдах улсын үндсэн ба иргэний хуультай олон талаар зөрүүтэйг ойлгох сон гэж бодолд унах байлаа. Ромын папын захидал, тогтоол өөрчлөгдөөгүй хэвээрээ христосын шашин бурхнаас заяасан төр ганцхан хууль ёсных гэж урьд адил сургасаар байлаа. Францын бүгд найрамдах улс папын засгийг хүлээн зөвшөөрөхийг огтхон ч хүсээгүй байв. 

	Кренкебиль ямар нэг үндэстэйгээр:

	— Эрхэм шүүгчид ээ! Ерөнхийлөгч Лубе бурхнаас заяагдаагүй болохоор та нарын толгой дээрх христос ба бүхний хэлдгийг үгүйсгэж байна шүү. Бурхны энэ дүр зөвхөн шашны эрх сүрийг хамгаалж байгаагаас өөр ямар ч утга чанар агуулаагүй байна гэж хэлтэл шүүхийн дарга Бурши хариу тавьж:

	— Хэрэгтэн Кренкебиль ээ! Францын вангууд пап нартай хэзээ ямагт маргадаг байсан. Гийом до Ногарэ1 шашны зүгээс шийтгэл амссан мөртөө гутаж гунин зорьсноосоо ухарсангүй. Энд байгаа Христос бол хиростос VII Григорий буюу VIII Бонифацитай2 адилгүй юм. Энэ бурхан бол шашны эрх, мөнхийн хууль тогтоол гэдгийг ер сонсож мэдээгүй явдал юм гэж хэлэх сэн. 

	Тэгэхэд Кренкебиль:

	— Евангелийн христос бол босогч байснаар барахгүй ял шийтгүүлж явсан. Үүнийг Христиан шашинт ард олон арван есөн зуун жилийн турш шүүхийн хамгийн хүнд алдаа байсан юм гэж үздэг. Эрхэм шүүгч та бүхэн, намайг энэ бурхныхаа нэрийн өмнөөс хоёр хоног ч гэсэн шоронд хорьж чадахгүй шүү! гэж бас хариулах сан.

	Гэтэл Кренкебиль түүх, улс төр, нийгэмлэгийн ямар нэг асуудлыг ер бодохгүй байлаа. Орчин тойрных нь байдал шүүхийг хүндэтгэхэд тохирсныг хараад гайхах боллоо. Гэнэт ийм байдалд орсон Кренкебиль өөрийн хэргийг шүүх ажлыг шүүгчдэд найдахаас ч буцахгүй байлаа.

	Кренкебиль өөрийгөө хэрэгтэн гэж огт тооцоогүй боловч ямар нэг ядуу ногоочин хүн нийгэмлэгийн өшөө хорсол авагч хуулийн өмнө буруудна гэдгийг ойлгожээ. Өмгөөлөгч Кренкебилийг гэмгүй хүн гэж хагас дутуу үнэмшүүлсэн байлаа.

	Түргэн хугацааны мөрдлөг Кренкебилийн хэргийг тэр дор нь шийджээ.

	II : Кренкебильд учирсан явдал

	 

	Ногоочин Жером Кренкебиль хотын зээлээр тэргээ түлхэн явахдаа: «Байцаа, манжин, лууван аваарай» гээ хашхирдаг. Хоолны ногоо гогодтой яваа цагтаа: «Гогод сонгино аваарай» гэж хашхирдаг. Гогод бол ядуучуудын иддэг хоол юм санж. Аравдугаар сарын хорины үдийн үеэр Кренкебиль Монмартрын гудамжаар уруудаж явтал гуталчин эмэгтэй Байор үйлдвэрээсээ гарч Кренкебилийн тэрэгтэй ногооны дэргэд ирээд бөөн гогод ярвайсхийн аваад:

	— Таны гогод ч дээ гогод л байна даа. Нэг боодол нь ямар үнэтэй юм бэ? гэсэнд,

	— Арван тавхан сү, хө. Ногоо ч гэж ногооны дээд шүү гэж хариулбал:

	— Энүүхэн гурван боодол нь арван таван сү гэж үү? гээд нэг боодол гогодыг нь тэрэг рүү буцаан чулуудав.

	Яг энэ үеэр жаран дөрвөн тоот цагдаа гарч ирээд Кренкебильд:

	— Эндээс зайлагтун! гэжээ.

	Бүтэн тавин жилийн турш өглөөнөөс үдэш болтол ногоо худалдаж өнгөрөөсөн Кренкебильд цагдаагийн тушаал хууль ёсны зүйн хэрэг шиг санагджээ.

	Цагдаагаас айсан Кренкебиль тэр эмэгтэйг дуртай ногоогоо түргэн авна уу гэж яаруулав.

	— Үзэж байж авъя л даа! гэж гуталчин эмэгтэй уцаарлана.

	Эмэгтэй эрж шилж, барьж тавьсаар боодол гогод аваад баа модны мөчир элгэндээ тэвэрсэн бурхан адил түүнийгээ элгэндээ тэврэв.

	— Энэний үнэд арван дөрвөн сү өгье, илүү юм барьж чадашгүй нь. Би мөнгөө авч ирээгүй байна. Лангуунаас очоод аваад ирье гээд, авсан ногоогоо тэврэн хөдлөв. 

	Энэ үеэр жижиг хүүхэд тэвэрсэн эмэгтэй гутлын дэлгүүрт орж байгаа харагдав.

	Жаран дөрвөн тоот цагдаа:

	— Цаашаагаа явж зайлаарай гэж Кренкебильд хоёр дахь удаагаа хэлтэл:

	— Би мөнгөө хүлээж байна гэв.

	— Таныг мөнгөө хүлээ гэж би тушаагаагүй, цаашаа яв! гэж тушааж байна гэж цагдаа шууд хэлэв.

	Кренкебиль гадаа цагдаатай ингэж ярилцаж байхад гуталчин авгай дэлгүүртээ ороод гаднаас яарч ирсэн эмэгтэйн хоёр настай хүүхдэд гутал тааруулж худалдахаар завдан байв. Гогодын ногоон иш лангуун дээр нь багсайж байлаа.

	Кренкебиль тавин жил тэрэг түрж ногоо худалдан явахдаа цагдаагийн тушаалд захирагдан дасжээ. Энэ удаа Кренкебиль үүрэг, эрх хоёроо алиныг нь биелүүлэхээ мэдэхгүй болжээ. Кренкебиль хуулийн мэргэжилтэн шиг юмыг ойлгох чадваргүй, эрхээ эдэлнэ гэдэг бол нийгмийн үүргээс чөлөөлөгдөнө гэсэн хэрэг биш гэдгийг ч бас ойлгосонгүй. Арван дөрвөн сү авах эрхтэйгээ мэдсэн мөртөө тэргээ зогсолтгүй түлхэн явах үүргээ мартаад «яв» гэсээр байтал дороо зогссоор байлаа.

	Жаран дөрвөн тоот цагдаа «яв» гэж гурав дахь удаадаа зөөлнөөр тушаав. Хатуухан шиг айлган сүрдүүлэвч ял зэмлэл хүлээлгэдэггүй Монтосьелийг бодвол жаран дөрвөн тоот тэр цагдаа гэмгүй царайлж байтлаа гэнэт ял тулгадаг зантай ажээ. Тэр цагдаа бага зэрэг гунигтай царайлавч үнэнч шударга албатан билээ. Арслан шиг зоригтой, хүүхэд шиг хууртдаг тэрхүү цагдаа зөвхөн тушаасан зүйлийг мэддэг.

	— Хүүе! Та чинь дүлий юм уу? Яв! гэж байна шүү. 

	Кренкебиль шалтгаан учир бүхийн улмаас байрандаа хөдлөлгүй зогсож,

	— Дуугүй бай! Би мөнгөө хүлээж байна гэж санаснаа хэлбэл:

	— Та шийтгүүлэх гэж шалтаг өдөөд байна уу? Тэгвэл би шийтгээд өгье гэж жаран дөрвөн тоот цагдаа хэлэв.

	Ийм үг сонссон Кренкебиль цагдаа руу харж дал мөрөө хавчин тэнгэр өөд өлийх нь:

	— «Би хууль зөрчигч мөн бишийг бурхан минь болгоо! Намайг тэрэгний минь хамт захирдаг тогтоол зарлигийг би юунаа хөнгөнд үзэх вэ. Өглөөний таван цагт би төв зээлийн талбайд очоод долоон цагаас хойш тэргээ түлхэн «байцаа, манжин, лууван аваарай!» гэж хашхирсаар байна. Би жар хүрлээ. Ядарч туйлдаад байхад бослогын хар туг юунд мандуул аа вэ? гэж асууна вэ? Намайг арай хэтэрхий доромжилж байна шүү» гэж үглэх мэт байв. Өөрийгөө зөвтгөсөн харцын учрыг цагдаа ойлгосон эсэх нь мэдэгдэхгүй байв. Гэтлээ Кренкебиль хэлсэн үгийг нь ойлгосон эсэхийг ширүүнээр асуув.

	Монмартрын гудамжны хөдөлгөөн онц ширүүсэж хөнгөн, ачааны ба суудлын хөлсний морин тэрэг замаар хөлхөж, хөл хөдөлгөөн ихсэн оволзов.

	Шавааралдан зогссон хөдөлгөөн дундаас хараах хашхирах чимээ сонсогдон, морин тэрэгнийхэн махны худалдаачинтай алсаас хашхиран хэрэлдэж, олны унааны мөнгөө хураагчид Кренкебилиэс болж хөдөлгөөн зогслоо гэж санаад түүнийг, «ялзарсан гогод» гэж хочлох болов.

	Хэрүүл маргаан олны цуглааныг сонирхогчид гудамжинд олшроход нийтийн хараанд орсноо цагдаа этгээд мэдээд эрх тушаалтан гэдгээ харуулахаар шийдэж:

	— Тийм вий хө! гээд халааснаасаа тэмдэглэлийн дэвтэр харандааны хугархай гаргав.

	Сүү хөлдүүлсний тэрэгний дугуйтай тэргээ хавиралдуулан хаашаа ч хөдлөх арга тасарсан Кренкебиль зөвхөн өөрийнхөө бодолд захирагдан зогсов.

	Кренкебиль малгайгаа дагз руугаа тавиад үсээ үнгэн байж:

	— Би мөнгөө хүлээж байгаагаа танд хэлж байна! Ийм гай дайрах ч гэж дээ! гэж сандран хэлэх үгийг сонссон цагдаа өөрийгөө бусдад доромжлуулав гэж бодов. Гэсэн ч хэлсэн үгэнд бусдыг доромжилсон зүйл ергүй.

	«Үхэр чинь үхээсэй нь!» гэж цагдаагийн эрх тушаал, бие махбод элдвийг дайран доромжлох шиг санагдаж:

	— Мөн! «Үхэр чинь үхээсэй нь» гэв үү? Тийм вий хө! намайг дагаад яв! гэжээ.

	Мэл гайхаж цэл хөхөрсөн Кренкебиль хөх цамц дээрээ гараа зөрүүлэн сугандаа хийж, жаран дөрвөн тоот цагдааг наранд гандан түлэгдсэн царайгаар ширтэн гөлөрч сэтгэлийн гүнээс гарсан бололтой ээрсэн дуугаар:

	— Үхэр чинь үхээсэй нь гэж би хэлсэн гэж үү? Хэлээгүй байхад битгий гүтгээд бай!.. гэв.

	Кренкебилийг баривчлан авахад цугларагсад хүүхэд багачууд цөм инээлдэн шуугилдаж бах тав нь ханаж байв. Хар хувцастай годгор малгайтай гунигт дүрт нэг өвгөн олны дундуур зүтгэж цагдаад ойртон боловсон эелдгээр:

	— Та эндүүрч байна. Энэ хүн таныг доромжлоогүй шүү гэсэнд цагдаа сайн хувцастай тэр хүнд долигоносон янзаар:

	— Танд ямар ч хамаагүй хэрэг ээ! гэхэд өвгөн үзсэн харснаа үнэмшүүлэхийг оролдсоор байв. 

	Тэгэхэд цагдаа:

	— Санаснаа комиссарт очиж хэл гэж тэр өвгөнд хэлэв. 

	Кренкебиль үгээ үргэлжлэн:

	— Үхэр чинь үхээсэй нь ээ! гэж би хэлсэн гэж үү? Улайм цайм гүжирдэх нь шив гэж хашхирсаар байв.

	Кренкебиль гайхсан үг хэлж гуталчин эмэгтэй Байор арван дөрвөн сү өгөхөөр ирэв. Жаран дөрвөн тоот цагдаа Кренкебилийг заамдан барьсан байв. Цагдаагийн газар баригдан хүргэгдэх гэж байгаа хүнийг харсан Байор өгөхөөр авч явсан арван дөрвөн сүг халаасандаа буцааж хийв.

	Кренкебиль тэргээ хураалгаж эрх чөлөөгөө алдан шоронд орохоо гэнэт мэдээд:

	— За гайгүй даа! гэв.

	Гэрч өвгөн комиссарт очиж, зам хаагдаж тэрэг зогсоход ямар хэрэг гарсныг нүдээрээ үзсэн, Кренкебиль цагдааг доромжилсон үг хэлээгүй, цагдаа доромжлуулсан гэдэг худлаа гээд өөрийгөө танилцуулж: нэр хүндэт Легионы одон тэмдэгт доктор Давид Матче, Амбруаз Паре эмнэлгийн газрын ахлах эмчийн тушаалтай гэжээ. Уг нь ийм гэрчилгээ комиссарын сэтгэлийг хангадаг цаг нэгэнт өнгөрч эрдэмтэн хүний үгэнд үнэмшихийг больсон байжээ.

	Кренкебиль буруутан болж цагдаагийн газар хоноод маргааш өглөө нь хоригдол зөөдөг тэргэнд суугаад Цагдаагийн төв газрын шоронд очив.

	Кренкебиль шоронд орно гэхээс гутарч гуньсангүй, хоригдох нь зүйтэй хэрэг мэтээр бодож явсаар шоронгийн хаалга алхан гялалзсан хана, чулуун шалыг үзээд:

	— Цэвэр нь ч гарцаагүй газар байна! Шалны дээр хоол идсэн ч болмоор юм гэж хэлжээ.

	Шоронд ганцаар үлдсэн Кренкебиль сандлыг биедээ ойртуулах гэсэнд тэр нь хананд бөхлөгдсөн байжээ. 

	Кренкебиль ихэд гайхаж:

	— Ухаантай хийжээ. Би үхсэн ч ийм юм хийж чадахгүй байх! гэж чангахан хэлээд сандал дээр сууж учраа олж ядан хуруугаа гозгонуулж байв. Чимээгүй газар ганцаараа болсондоо уйтгарлан гуньхарч байцаа, манжин, лууван, сонгино ачсан тэргээ цагдаагийн газар хураалгасандаа санаа зовох болов.

	— Тэргийг минь хааш нь алга хийгээ бол?

	Парисын өмгөөлөгчдийн газрын хамгийн залуу гишүүний нэг «Франц эх орны холбооны» нэг салбарын дарга өмгөөлөгч Лемерль гурав хоногийн дараа Кренкебильтэй уулзахаар иржээ.

	Олон үг хэлж сураагүй Кренкебиль хэргийн учрыг тайлбарлах гэж чадлаараа чармайжээ. Хэрэв тусалсан бол учрыг нэлээд ойлгомжтой хэлээд өгөх ч байж юун магад байлаа. Өмгөөлөгч хүн Кренкебилийн хэлсэн болгоныг итгэл муутай хайнга сонсож толгой сэгсрэн, цаасны хуудас эргүүлэн байхдаа:

	— За! за! Хэргийн материалд үнэмшмээр зүйл алга даа... гэжээ.

	Лемерль бодолд орсон шинжтэй зөөлөн шар сахлаа мушгин имэрч:

	— Хэргээ хүлээсэн нь танд ашигтай байх аа. Та хэргээ огт хүлээхгүй гэдэг чинь хамгийн бүтэшгүй хэрэг гэж би бодож байна гэв.

	Кренкебиль үнэндээ буруу хэрэг хийсэн бол шууд хүлээх л байж.

	 

	 

	III : Кренкебиль хэргээ шүүлгэсэн нь

	 

	Шүүхийн дарга Буриш, Кренкебилийг бүтэн зургаан минут байцаажээ. Хэрэв хэрэгтэн этгээд, асуусан асуултад хариулт өгсөн бол энэ байцаалт зохих үр дүн өгөх байв. Угийн маргаж сураагүй Кренкебиль аймаар цочмог байдалд орохдоо бүр ч үг хэлэхээ байж дуугүй зогсож байхад дарга өөрөө тавьсан асуултдаа хариулт өгөх нь тун ч аягүй. 

	Дарга үгийн эцэст:

	— Та «Үхэр чинь үхээсэй нь» гэж хэлснээ зөвшөөрч байх шив дээ? гэхэд:

	— Үхэр чинь үхээсэй нь! гэж цагдаагийн хэлсний улмаас би мөн тэгж хэлсэн юм гэв.

	Кренкебиль зөвхөн хүний хэлснийг давтсан болохоос биш өөрөө зохиож хэлсэн зүйлгүйгээ тайлбарлахаар: «Би үхэр чинь үхээсэй нь! гэсэн гэж үү? Би тэгж хэлээгүй юм шүү!» гэв.

	Шүүхийн дарга Буриш Кренкебилийн үгийг буруу ойлгож:

	— Цагдаа ийм үг түрүүлж хэлсэн гэж та хэлэх гээ юү? гэхэд Кренкебиль олон юм нуршихын бэрхээс айж тодорхой тайлбар хэлсэнгүй.

	— Та хэлснээ зөвтгөх хүсэлгүй байна уу? Тэр чинь зүйтэй байх аа гээд Буриш гэрч нарыг дуудав.

	Жаран дөрвөн тоот Бастьен Матра гэгч цагдаа: шүүхийн өмнө ганцхан үнэнийг хэлнэ гэж тангараглаад цааш өчсөн нь:

	— Аравдугаар сарын хорин таванд намайг жижүүр хийж байсан үдийн алдад ногоо худалдагч бололтой нэг хүн Монмартр гудамжны гурван зуун хорин наймдугаар байшингийн дэргэд дүрэм зөрчин зогссоноос зам хаагдан олон тэрэг цугларав. Ногоочныг яв гэж би гурван удаа тушаагаад хэрэгсэхгүй болохоор нь дүрэм зөрчсөний тухай тогтоол бичнэ гэхэд хариуд нь «Үхэр чинь үхээсэй нь» гэж намайг доромжилсон юм гэв.

	Түгдрэлгүй зоригтой хэлсэн энэ мэдүүлгийг шүүгч яах аргагүй зөвшөөрсөн янзтай сонсов. Өмгөөлөгчийн бие гуталчин эмэгтэй Байор, Амбруаз Таре больницын ахлагч эмч, хүндэт Легионы одон тэмдэгт Давид Матье нарыг дуудсанд эмэгтэй Байор үзсэн харсан зүйлгүй гэв. 

	Цагдаа ногоочныг цааш яв гэж тушааж байхад олны дунд байсан доктор Давид Матье босож:

	— Гудамжинд болсон хэргийг би нүдээрээ харснаа гэрчилнэ. Ногоочин хүн цагдааг доромжлоогүй юм. Тэр үед ч би цагдаад ойртон очиж өөрийг нь доромжилсон хүнгүй гэж хэлсэн боловч цагдаа ногоочныг тавилгүй аваад явсан. Намайг ч комиссарт хамт оч гэж хэлсэн. Үгэнд нь ороод би комиссарт очиж хэлдгээ хэлсэн гэхэд улсууд гайхжээ. 

	Дарга:

	— Та сууж бай. Гэрч Матраг оруул! гэв.

	— Матра! Та хэрэгтнийг баривчлах үед доктор Матье хажууд чинь очоод таныг доромжилсон хүнгүй гэж хэлсэн гэнэ, тэр үнэн үү?

	— Дарга аа! Энэ чинь намайг доромжилсон шүү.

	— Юу гэж хэлсэн бэ?

	— «Үхэр чинь үхээсэй нь!» гэж хэлсэн. 

	Улсууд инээлдэн шуугив. Шүүхийн дарга яарсан байдлаар:

	— Та явж болно гэв.

	Дахин инээлдэн шуугивал хүмүүсийг хурлаас гаргана гэж шүүхийн дарга олон түмэнд хэлэв. Өмгөөлөгч сэтгэл хангамжтайгаар ханцуйгаа шамлаж байхад олон түмэн Кренкебилийн хэрэг цагаадна гэж бодоцгоов.

	Улсын чимээ намдсаны дараа өмгөөлөгч Лемерль босож: «нийгмийн дуулгаварт зарц болсон» цагдааг магтахдаа «Өдөр бүр баатарлаг явдал үйлдэн, байнгын хүнд бэрхийг туулдгийг нь дурдан хөгшин цэргүүд үүргээ үнэнч биелүүлдэг. Цэргүүд болсон хойно буруутай зүйл хийдэггүй юм...» гээд цэргийн баатарлаг гавьяаг тэнгэрт гартал магтан: «Сэтгэлд дулаан үндэснийхээ армийг доромжлуулж үзээгүй» хүмүүсийн нэгэнд ордгоо гайхуулан хэлэхэд шүүхийн дарга толгой дохин нахилзав.

	Өмгөөлөгч Лемерль бэлтгэл цэргийн дэслэгч байсан нь үнэн ажээ. Тэр бас Вьей Одриет хорооны үндэсний үзэлтнүүдийн нэг юм санжээ. 

	Лемерль цааш нь:

	— Дэглэм сахиулагч манаач нараас өдөр бүр Парисын үнэнч ардуудад үзүүлж байгаа үнэт өчүүхэн халамж хайрыг би үгүйсгэж чадахгүй. Хэрэв Кренкебиль цэргийг доромжилсон гэж үзвэл би өмгөөлөхгүй. Кренкебилийг «Үхэр чинь үхээсэй нь!» гэж хэлсэн учир яллаж байна. Энэ үгийн утгад төөрөлдөх хэрэг алга. Гудамжны ярианы толь бичигт «Вашар гэдэг нь ажил хийхийн оронд залхууран хойргошиж үхэр адил хэвтэхийг хэлнэ. Ваш гэдэг нь үхэр гэсэн үг. Цагдаагийн тагнуул хүнийг ингэж хэлдэг үү?» гэжээ. «Үхэр чинь үхээсэй!» гэж хэлэх газар бий, үгүй ч газар бий. Кренкебиль энэ үгийг яаж хэлсэнд хамаг учир оршино. Чухам тэгж хэл ээ юу, үгүй юу? Үүнийг бодож үзье.

	Цагдаа Матра буруу бодол бодоогүй нь лав. Матра, чухал үүрэг гүйцэтгэж байгаа хүн. Заримдаа ажилдаа ядарч зовох цаг бий. Ядарсан цагт ямар ч хүнд доромжлуулж болно шүү. Амбруаз Парс больницын ахлагч эмч, хүндэт Легионы одон тэмдэгт, шинжлэх ухааны оргил болсон доктор Давид Матье «Үхэр чинь үхээсэй нь!» гэдэг үг сонсоход Матра ямар нэг эвгүй байдалд орсон байж болох нь ээ.

	Кренкебиль «Үхэр чинь үхээсэй нь!» гэж хашхирсан байлаа ч гэсэн энэ үг гэмт хэрэг болж хувирах шинжтэй байсан эсэхийг магадлан үзэх хэрэгтэй.

	Ууж согтууран завхайрч явдаг нөхөргүй ногоочин эмэгтэйгээс гарсан архичин Кренкебиль жар хүртлээ хоосон нойтон явж туйлдсанаараа хэргээс мултрах бодолтой байна гэжээ.

	Лемерлийн суусны дараа шүүхийн дарга Буриш босож, цагдаа Матрагийн гэрчилгээг үндэс болгон Жером Кренкебилийг хоёр долоо хоног шоронд хорьж, тавин франкаар торгон шийтгэх ял ноогдуулсан тогтоолоо гуншгинав.

	Кренкебиль шүүхийн урт гудамжаар туугдан явж байхдаа туслах хүнгүй ганцаардахдаа ард нь дагаж явсан харгалзагч руу хандаж:

	— Алба! алба! гэхээс өөр юм алга, та нарт! гэснээ санаа алдан: — Ийм хэрэгт орохоо хоёр долоо хоногийн өмнө мэдсэн ч болоосой... Шүүгч ноёд хэт хурдан ярих юм, сайн ч ярих юм, хурдан ч юм. Тэгж дужигнаж байгаа улсуудад үг тайлбарлах арга алга... Тийм биз дээ? гэж хэлэхэд цагдаа ер анхаарсан шинжгүй явж байв.

	Кренкебиль цэргээс:

	— Та юунд миний асуултад хариу өгөхгүй байна гэхэд цаадах нь бас л дуугүй янзаараа. Кренкебилийн уур нь хүрч:

	— Нохойтой ч хүртэл ярьдаг л юм даг. Та надтай хөөрөхөөс юунд дургүйлхэнэ вэ? Амаа ангайвал өмхий үнэртэнэ гэж сэжиглээ юу? гэжээ.

	 

	 

	IV : Шүүхийн дарга Буришийн авирлал

	 

	Ялын төлөвлөгөө уншсан хойно нэлээд хүмүүс хоёр гурван өмгөөлөгчийн хамт хаалга чиглэхэд нарийн бичгийн дарга дараах хэргийн төлөвлөгөөг уншиж эхэллээ. Гарч яваа улсууд Кренкебилийн хэргийн талаар угаас сонирхож бодоогүй учир нэг нь ч ам ангайхгүй байлаа. Шүүх таслах хуралд санамсаргүй орж суусан зураач Жан Лермит ганцаараа үзсэн сонссоныхоо тухай бодож явав.

	Жан Лермит ноён Жозер Обарын мөрийг түшиж,

	— Шүүхийн дарга Буриш үймээн шуугиан дэгдээж хүний сэтгэлд элдвийг төрүүлэлгүй аятайхнаар учрыг нь олох шив дээ. Хэрэв шүүгч, цагдаа Матра доктор Давид Матье хоёрын эсрэг тэсрэг мэдүүлгийг зэрэгцүүлсэн бол тархи толгой эргэхээс өөр юм үзэхгүй байсан. Бодит баримтыг шүүмжлэлтэй үзнэ гэдэг ёс одоогийн хууль зүйд нийцэхгүй. Хэрэв шүүгч шүүмжлэлтэй хандах аргыг хэрэглэсэн бол мөрдөж байгаа хэргээ өөрийн мөхөсхөн бодол, хүн бүхний хоцрогдмол санааг баримтлан шийдэхэд хүрэх байсан байх. Тэгэхэд нэр алдарт нь ямар хор болох вэ? Түүхэн арга шүүгчид хэрэгтэй бат баримтуудыг хангаж өгч чадахгүйг үгүйсгэх хэрэг алга. Уалтор Ралейн3 хэрэг юугаар төгссөнийг санацгаая.

	Лондоны Тауэр шоронд хоригдсон Уалтор Ралей «Бүх дэлхийн түүх» гэдэг зохиолынхоо хоёрдугаар хэсгийг бичиж суутал гэнэт түүний цонхон дээр маргалдах чимээ сонсогджээ. Хэрэлдэж байгаа улсуудыг сайн ажиж хараад зохиолоо бичих ажлаа үргэлжлүүлсэн ажээ. Тэр хэрүүлд биеэр оролцсон нэг нөхөртэйгөө маргааш нь уулзаж ярилцахад Ралейн харсан зүйл үндсээрээ зөрүү байсан байна. Нүдээрээ үзсэн боловч холхон болсон тэр явдлын үнэн бодит байдлыг тодруулж чадсангүйдээ харамсаж зохиолынхоо бичмэл эхийг түлжээ.

	Хэрэв шүүгчид Ралейн адил хэргийн нарийн учиртай зууралдсан бол мөрдсөн хэргийнхээ тэмдэглэлийг шатаахад хүрэх сэн. Шүүгчид тийм замаар замнахгүй нь зөв юм. Ралейг дуурайвал гэмт хэргийг тодруулагч хууль зүйн ёсноос хазайх байжээ. Үнэнийг олохоос татгалзаж болох боловч ял тулгахаас ухарч болохгүй. Шүүхийн шийдвэр тогтоол мөрдөж олсон баримт дээр үндэслэсэн байвал зүйтэй гэж үздэг хүмүүс иргэний ба цэргийн шүүхийн аюулт дайсан, хэргийг гажуудуулагчид мөн. Шүүхийн дарга Буриш ёстой хуульч хүн учир өөрийн шийдвэрийг дандаа эргэлзээ төрүүлдэг шинжлэх ухааны дүн шинжилгээ үзэл санаанд захируулахыг хүсээгүй. Буришийн шийдвэр ягштал баримтлах үзэл, түүний хэв заншилд тулгуурласан учир бурхны номлол шиг хүч чадал, нэр хүндтэй. Буришийн шийтгэсэн ял шашны сургаалтай бас адил. Тулгасан ял нь ер бусын мөнхийн дүрмээс үүсэлтэй. Жишээ нь, Буриш гэрчийн мэдүүлгийг хэрхэн шинжлэн дүгнэснийг аваад үзье. Бодитой, бодгүй баримтын худал хуурмаг шинжийг баримтлахгүй харин гол чухал гарцаагүй шинж төлөвүүдийг анхаарч бүх аргаар тайлбарлаж байна. Үүнээс өөр уран ухаан хаа байх бил ээ? Буриш хэрэг таслахдаа хүний шинж чанарыг харгалзахгүй дугаар тоо зүүсэн цагдаа шиг үнэнч шударга зүйл байхгүй юм гэдгийг үндэс болгож байна. Корсикын Чинто-Монтед төрсөн Бастьен Матраг алдаа осол гаргадаггүй, маш хянамгай, баримтыг нарийн нямбай шалган бэлтгэдэг хүн гэж тоосонгүй. Бастьен Матра хүн гэдгийг анхаарахын оронд түүний зүүсэн тоо дугаарыг чухалд үзэж байна. Буришийн бодлоор бол хүн алдаа гаргаж болох ажээ. Петр, Павел хоёрын адилаар Декарт4, Гассенди5, Лейбниц6, Ньютон7, Биша8, Клод Бернар9 нар алдаа гаргаж болох юм. Бид цөмөөрөө хэзээд алдаа хийдэг. Бидний төөрөгдөлд хязгаар алга аа. Мэдрэлийн сэрэлт, ухааны бодол хоёр хуурамч зүйлийн үндэс учир худал хуурмаг санааг төрүүлдэг. Нэг хүний гэрчилгээг баримталж болохгүй. Нэг хүний гэрчилгээ ерөөсөө баталгаа биш ээ. Дугаар тоог чухалчлах хэрэгтэй. Чинто-Монтегийн Бастьен Матра алдаанд орж болно.

	Зүүсэн хүнээс нь салангид авч үзэх цагдаагийн жаран дөрвөн тоот пайз алдаа гаргахгүй. Гол агуулга нь энэ. Хүн санаа бодлоосоо болж төөрөлдөн алдаанд учирдаг болохоор хүний гол санаа хэргийн агуулга болж чадахгүй. Өөрчлөгддөггүй ариун цэвэр хольцоогүй зүйл бол агуулга мөн. Тийм учраас шүүгч, доктор Давид Матьегийн мэдүүлгийг хэрэгссэнгүй. Матье зөвхөн хүн, өөр юу ч биш ээ. Бурхнаас гэрч этгээдээр явуулсан цагдаа Матьера гэрлийн туяа шиг ариун цэвэр үзэл санаа мөн учраас шүүгч цагдаагийн мэдүүлгийг шийдвэрлэх зүйл гэж үзсэн байна.

	Ингэснээрээ дарга Буриш хэзээ ч эргэлзэшгүй бат байранд оржээ. Мэдүүлэг өгч байгаа хүн сэлэм зүүсэн байвал эзэнд нь биш сэлмэнд нь итгэх хэрэгтэй. Хүн заналд учрах заяатай хойно бодит үнэн байж чадахгүй. Сэлмийг занаж болохгүй учир сэлэм дандаа үнэн зөв байна. Дарга Буриш хуулийн гол агуулгыг уудалсан хүн. Нийгэм хүчин дээр тогтдог. Нийгмийн аугаа их суурь болсон хүчийг хүндэтгэх хэрэгтэй. Цагдаагийн жаран дөрвөн тоот дугаар дээд засгийн хэсэг мөнийг дарга Буриш мэдэж байна. Дээд засаг өөрийн зарц бүхнээр тодорхойлогдоно. Жаран дөрвөн тоот цагдаагийн нэр алдрыг муутгавал төр улсын хүчийг сулруулна гэсэн хэрэг.

	Боссюэ10 бурхны хэлээр (мөнх судраас эш татаж) хэлэхдээ артишокийн навчийг иднэ гэдэг бол өөрийг нь иднэ гэсэн үг юм. Нэг улсын эрэг шураг бүхэн ганцхан хэрэгт зориулагдсан байдаг. Тэдгээрийг нэг нэгний нь эсрэг хандуулбал Бүгд найрамдах улс мөхнө. Ийм учраас цагдаагийн жаран дөрвөн тоот дугаарыг үндэслэн хэрэгтэн Кренкебилийг хоёр долоо хоног шоронд хорьж тавин төгрөг торгосон юм. Дарга Буриш ямар сайхан өндөр үзлийг баримтлан ял шийтгэснээ хэлж байгаа нь над сонстох шиг болж байна.

	Миний сонсож байгаагаар Буриш:

	— Цагдаагийн жаран дөрвөн тоот номер нийгмийн хүч чадлын илрэл мөн учраас жаран дөрвөн тоот цагдаагийн гэрчилгээг тулгуур хийж Кренкебилийг би шийтгэлээ. Намайг буруу хэрэг хийснээр та нар бодоод үзвэл миний уран ухаантайг ойлгоно. Тэгэхэд та нар болохгүй юм гэдгийг мэднэ. Хэрэв би хүчний эсрэг ял тулгасан бол ял хүчингүй болно шүү дээ. Хүч шүүгчдийн талд байгаа цагт түүнд зөвхөн захирагддаггүйг харцгаа. Цагдаагүй шүүгч гэдэг чинь хоосон мөрөөдөгч бүтэлгүй амьтан. Би хэрэв цагдааг шийтгэчихвэл өөрийгөө хорлоно шүү дээ. Үүнийг хууль ч зөвшөөрөхгүй байгаа юм. Чадалтайн нь зэвсгийг хураагаад хүчгүйд нь өгнө гэдэг чинь нийгмийн байгуулалтыг өөрчилнө гэсэн хэрэг ээ. Би нийгмийг хамгаалах үүрэгтэй. Тогтсон шударга бус явдлын илрэл нь хууль зүй мөн. Хууль цааз байлдан дагуулагчид, булаан эзлэгчидтэй тэмцэж байхыг та нар ер үзсэн үү? Зүй бусаар тогтсон засгийг хууль зөвшөөрмөгц хүчин төгөлдөр чадалтай болдог. Бүх хэргийн учир ганцхан хэлбэртээ байдаг. Гэмт хэргийг цагаатгах явдал сүлдтэй өчүүхэн нимгэн цааснаас шалтгаална. Кренкебиль та өөрөө бусдаас хүчтэй болох хэрэгтэй. Та «Үхэр чинь үхээсэй нь!» гэж хэлснээрээ өөрийгөө эзэн хаан, захирагч, улсын ерөнхийлөгч буюу ядахдаа хошууны захирагч болгосон бол би таныг хоёр долоо хоног шоронд хорьж тавин франкаар торгож зүрхлэхгүй байсан. Би таныг бүх ялаас хэлтрүүлэх сэн билээ. Хүчтэй хүн ийм ашигтай байдагт та эргэлзэх хэрэггүй гэж байх шиг байна.

	Дарга Буриш ингэж ярих нь лавтай. Буриш шүүх нийгмийн өмнө ямар үүрэгтэйг гүнзгий ойлгосон хүн. Буриш үүгээрээ зарчмыг эрэмбэ дараатай тууштай хамгаалж байна. Хууль цааз нийгэмд захирагддаг. Зөвхөн арчаагүй улсууд хууль цаазаас өршөөл хөнгөлөлт гуйдаг. Хууль цааз хэн нэг хүний сайхан сэтгэл саруул ухаанаас хамаарахгүй гагцхүү тогтоосон дүрэмд захирагдана. Хууль зүйгээс шударга ёс битгий хүлээ, горьдсон сэтгэлийн гарз. Хууль хуулиараа л байна. Шударга хууль цааз байдаг юм гэдэг санаа, золбоогүй төөрөлдсөн хүнд төрдөг юм. Харин шүүгч Маньо зөв шийдвэр гаргадаг. Үүнийг нь дандаа хүчингүй болгон цуцалдаг, үүнд хуулийн агуулга оршино.

	Ёстой шүүгч бол хэргийг хүчний харьцааны үүднээс шийддэг. Энэ нь Кренкебиль болон бусад олон хэрэгтний хэргээр нотлогдоно гэж ноён Жан Лермит сонсогчдын урт танхимын нэг өнцгөөс нөгөө өнцөг хүртэл зугаалан явахдаа хүүрнэж байлаа.

	Шүүхийн дэглэм журмыг сайн мэддэг Жозеор Обар хамрынхаа үзүүрийг маажин:

	— Та миний бодлыг сонирхож байгаа бол би хэлье. Дарга Буриш хоосон бодлоор хөөцөлдөөгүй байх гэж би бодож байна. Жаран дөрвөн тоот цагдаагийн мэдүүлгийг үнэний үндэс гэж үзээд зохих үүргээ гүйцэтгэсэн байх гэж би бодно. Олонх хүний хэргийг үзэж байгаад шинэ санаа гаргах хэрэгтэй. Заншлыг баримталбал сайн хүний замаас ер хазайхгүй. Бусдыгаа дуурайдаг хүнийг зөв санаат гэдэг юм гэжээ.

	 

	 

	V : Кренкебиль Бүгд Найрамдах Улсын хуульд хэрхэн захирагдсан тухай

	 

	Хэргээ таслуулаад шоронд очсон Кренкебиль хананд бэхэлсэн сандал дээр суув. Сэтгэл нь зовон түгшсэн Кренкебиль шүүгчийн буруу зөвийг ч ухаарсан шинжгүй. Шүүх, нууц сул талаа маш нарийнаар далдалжээ. Шүүхийн өмнө зөв юм хийснээ ч санахыг хүссэнгүй. Асар хүндэт байдлын шаана юу нуугдаж байсныг ч ойлгож чадалгүй байжээ. Сүмийн хурал ном, Елисэйн ордноор орж үзээгүй явсан Кренкебиль амьдралдаа засан хүмүүжүүлэх цагдаагийн шүүхийн ажиллагаа хурал тийм гоё байдгийг анх үзжээ. «Үхэр чинь үхээсэй нь!» гэж хэлээгүйгээ лавтай мэднэ. Ийм үг хэлсэн гэж гүтгээд хоёр долоо хоног шоронд хорих ял тулгасны учрыг ч ойлгосонгүй. Бурханд шүтдэг хүмүүсийн итгэл ийм эгзэгтэй ойлгогдохгүй хэцүү байдаг болов уу гэмээр.

	Энэ настай ядуу хүн өөрөө мэдээгүй байж жаран дөрвөн тоот цагдааг доромжилсонд тооцогдсоноо, асуулт хариултаар бүтсэн сургаалыг судалж байгаа жаал хүү бусдын үйлдсэн гэмийг өөртөө хүлээдгийн адил зөвшөөрчээ. Шүүгч, түүнийг «Үхэр чинь үхээсэй» гэж хашхирсан гэж баталснаас хойш өөрөө мэдэлгүй байж гаднын ямар хүчинд автагдан хэлсэн байж таарах нь вэ. Ингэж ер бусын учралд орсондоо ихэд тарчилна.

	Кренкебиль яагаад буруудсанаа ойлгоогүйтэйгээ адил хүлээсэн хэргээ ч мэдэхгүй байв. Ял гэнэт дээрээс унасантай адил тохиолдсон болохоор маргах, мэтгэх буюу заргалдах нөхцөлгүй болжээ. Дарга Буриш отго жинсээ зүүгээд цагаан далавчаа цайлалзуулсаар дээврийн завсраар буугаад ирж байхыг үзсэн бол хууль цаазын шинэ үзэгдэлд эргэлзэхгүй санж. Тэгэхэд: «Ял ингээд ирдэг байж» гэж хэлэх сэн байж.

	— Та тухгүй байна уу? Санаагаар бүү уна! Хоёр долоо хоног дорхноо өнгөрнө. Гомдох юу байх вэ!

	— Ноёд их боловсон уян хатан, муу үг дуугардаггүй юм байна. Тэгнэ гэж санаагүй явлаа. Цэрэг цагаан бээлийтэй явсан байх аа?

	— Хэргээ хүлээсэн минь зөв бол оо юу?

	— Зөв ч биз.

	— Кренкебиль гуайд хэлэх сонин зүйл байна. Таныг мэдэх нэг сайн хүн тавин франк өгөөрэй, торгуульдаа өгөг гэж над гардууллаа.

	— Тавин франкаа хэзээ авч ирэх вэ?

	— Тавин франкийг шүүхэд шилжүүлнэ. Санаа бүү зов.

	— Зах яах вэ. Тэр хүнд их баярлалаа. Кренкебиль бодолхийлэн, — Мөн хачин хэрэг тохиолдлоо доо гэв.

	— Кренкебиль та битгий гайх. Ийм явдлууд аль олныг тэр гэдэг юм бэ?

	— Миний тэргийг яасан бол, та мэдэв үү?

	 

	 

	VI : Олон түмний бодлоор

	 

	Кренкебиль шоронгоос гараад тэргээ чирсээр «байцаа, манжин, лууван аваарай» гэж хашхирсаар Монмартр гудамжаар явна. Кренкебиль сонин юм үзсэндээ бахархсан ч үгүй, ичсэн ч үгoй. Олигтой, муу бодол ч санаанд нь хоцорсонгүй. Шоронд орсон нь жүжгийн хүрээлэнд харсан үзэгдэл буюу жуулчлал, эсхүл зүүд адил санагдана. Хотын шавхайт гудамжаар алхалж эх нутгийнхаа булингарт цөөрөм шиг бүрхэг бороот тэнгэрийг ширтэн явах болсондоо туйлын их баясна. Өнцөг болгонд зогсож аяга унд уугаад бие хөнгөрч сэргэн цовоожиж бор алгаа чийглэн тэртээ цааш түлхэн явахад өөртэй нь адил эрт жиргэн боссон ядмаг турьхан бор шувуунууд: «Байцаа, лууван, манжин аваарай!» гэх танил дууг сонссоор тэрэгний урдуур хойгуур бужигнан хуйларч ногооны үйрдсийг түүнэ. 

	Цоор майлс авахаар ирсэн эмгэн:

	— Кренкебиль гуай, та үзэгдэхээ больсон, хаана очоод ирэв ээ? Таныг би гурван долоон хоног олж харсангүй. Өвд өө юү? Царай чинь цонхигор цагаан болжээ гэхэд хариуд нь:

	— Майош минь, би сайн сууж байна гэв.

	Кренкебилийн амьдралд өөрчлөгдсөн зүйл огт үгүй, архи пивоны газраар хааяа нэг орохдоо ихэд хөгжин, гэртээ сайхан зантай буцаж ирнэ. Орон дээрээ тэрийн хэвтээд туулайн бөөр модны худалдаачин нөхдөөсөө авсан шуудайгаар хучлага хийгээд «Шоронг муулах хэрэггүй. Шоронд юм болгон байна. Гэсэн ч өөрийн гэрээс илүү юм алга аа» гэж боджээ.

	Кренкебиль сэтгэл тайван төдий л удсангүй. Ногоо худалдан авагч эмэгтэйчүүд доромжилсон дээрэнгүй янзаар харах болжээ.

	— Сайхан ногоо сонгино шүү Куэнтро гуай!

	— Над юу ч хэрэггүй.

	— Хаанаас даа. Та ганцхан агаар амьсгалаад суудаг юм биш биз дээ?

	Эмэгтэй Куэнтро нэг ч үг хэлэлгүй явсаар талхныхаа дэлгүүрт ихэмсэг зантай оржээ. Урьд нь Кренкебилийн тэрэгтэй ногооноос авахаар цуглардаг байсан худалдаачин эмэгтэйчүүд түүнийг хараад нүүрээ буруулах болжээ. Анх баригдсан газраа байгаа гуталчны лангууны хажууд очоод:

	— Байор авгай! Байор авгай! Та над арван дөрвөн сү өгөх өртэй шүү гэхэд эмэгтэй Байор ер эргэж харсан ч үгүй өрөөндөө суусаар байв.

	Кренкебилийн шоронгоос гарсныг мэдсэн Монмартр гудамжны айл болгон түүнийг хүндэтгэхээ байжээ. Кренкебиль ял шийтгүүлсэн тухай мэдээ хавь ойрын газраас хальж Рише гудамжны шуугиант уулзуур хүрчээ. Ногоог нь дуртайяа худалдан авдаг агсан эмэгтэй Лора, залуу хүү Мартены ногооноос авахаар очих нь үзэгдэв. Лора том гэгчийн байцааг үзэж зогсоход гоёхон ороолттой үзэсгэлэнт сайхан үс нь наранд гялалзан харагдав. Олиггүй нусгай жур хүү Мартен түүний таваараас илүү сайн чанартай бараа дэлхий дээр байхгүй мэтээр магтан гайхуулахыг Кренкебиль хараад хор хөдлөн тэсэж ядахдаа хүүгийн тэргийг тэргээрээ дайруулан зогсоод Лорад:

	— Миний ногоог тоохоо больдог чинь буруу биш үү? гэж гомдсон янзаар хэлэв.

	Угийн язгууртнаас гаралгүй төрсөн Лора дээгүүр зангүй төлөв зантай ажээ. Хүн хэзээ ч үнэнч байх нь чухал биз дээ. Хүн бүр хувиа бодож, шоронгоос гарсан хүнтэй ойртох дургүй байдаг. Тэр эмэгтэй Кренкебилийн үгэнд хариу хэлэхийн оронд дургүйцэн ярваганаж байв. 

	Өвгөн ногоочин гомдохдоо:

	— Нармийсан хог чинь! гэхэд Лора авахаар барьж байсан байцаагаа буцаан хаяад:

	— Юу? Зөнөг чинь! Шоронгоос гарсан мөртөө бас хүн доромжилно уу! гэж уурлав.

	Кренкебиль, Лорагийн адилаар хүнийг мэргэжлээр нь яасан ч доромжлохгүй юм. Кренкебиль амьдралдаа хийх гэснээ хийдэггүй явснаа тун сайн ойлгожээ. Дуртай зүйлээ хийнэ гэдэг байхгүй хэрэг, гэмгүй царайлсан хүмүүс олон тохиолддог юм гэж мэджээ. Кренкебиль өөрийн ногоог худалдан авагчдын гэр бүлийн хэрэгт оролцож бусдыг занаж зүхэхийг ер оролддоггүй заншилтай мөртөө эмэгтэй Лораг гурав дахин «нармийсан» гэж элдвээр доромжилжээ. Кренкебиль, Лора хоёр удаан хэрэлдэх шинжтэйг харсан хүмүүс тойрон цугларахад гөлийсөн цагдаа гарч ирээд хялайн харж олон түмнийг хөөн тараав. Энэ хэрүүлээс хойш Кренкебиль Монмартр, Рише гудамжныханд нэр алдраа бүрэн алджээ.

	 

	 

	VII : Уршиг

	 

	Ногоочин өвгөн аман дотроо:

	— Лора эмэгтэй ч мөн өөдгүй амьтан аа! Тийм өөдгүй амьтан ховор байх аа гэж үглэнэ.

	Кренкебиль, Лораг өөдгүй муугаар нь үнэн санаанаасаа дуудсангүй. Тэр эмэгтэй ямар ч байлаа гэсэн доромжлох сэтгэлгүй явжээ. Лораг ад үзэх нь битгий хэл харин нарийн нямбай, цэвэрч амьдралтайг нь хүндэтгэдэг байж. Дээр үед хоёулаа суугаад хөөрөлдөж ч явж. Лора хөдөө тосгонд суугаа төрөл садныхаа тухай Кренкебильд ярьдаг ч байж. Хоёул хамтран нийлж цэцэрлэг дотуур шувуу хэрхэн өсгөх талаар хөөрөлдөж ч явжээ. Лора авгай, Кренкебилийн ногоог дуртай худалдан авдаг байв. Гэтэл Лора нусгай балчир хэгжүүн зантай Мартенаас байцаа худалдан авч байхыг хараад гол нь харанхуйлж тийнхүү үг хаяжээ. Лора хариуд нь ярваганахад уур хүрснээс хэрэг улам даамжирчээ...

	Лорагаас эхлээд хүн болгон Кренкебилийг угаадас нь өтгөдсөн нохой мэтээр харах болсон нь харамсалтай. Цөм Кренкебилийг тоохоо больжээ. Эмэгтэй Лора, талх худалдагч Куэнтро, гуталчин Байор нар хүртэл цөм ад үзэх болов. Бүх нийгмээрээ тоохгүй боллоо.

	Хоёр долоо хоног шоронд суусан хүн сонгино мангир ч худалдах аргагүй болдог байх нь ээ? Энэ шударга хэрэг үү? Тагнуултай муудалцлаа гээд үнэнч ядуу хүнийг өлсөөж алахын хэрэг юу байна аа? Кренкебиль ногоогоо худалдахгүй бол үхэхээс өөр замгүй.

	Ногоочин буруу иссэн дарс адил болж эмэгтэй Лоратай «ярилцсан цагаас» хойш хүн болгонтой хэрэлдэж, ногоо худалдан авагч эмэгтэйчүүдийг санаандаа орсон зоргоор элдвээр харааж, жаахан удаан наймаа хийснийг нь сохор зоосгүй гэх мэтээр доромжлон, гуанзанд ширээний ард хамт суусан болгонтой зэрлэгээр хэрэлдэх болжээ. Туулайн бөөрний худалдаачид дотнын нөхөр нь ч хүртэл Кренкебиль гуай зэрлэг зантай болж гэх болов. Зан нь хувирч, муу үг хэлэх нь олширч хэрүүлч хэдэр болжээ. Нийгэм шударга бусыг мэдсэн авч дээд сургуулийн улс төр, үзэл санааны ухааны багштай адил эвтэйгээр бүх системийн дутагдалтай тал, чухал өөрчлөлт хийх талаар бодсоноо хэлж чадахгүй, санаанд орсноо гүйцээж бодохгүй үймэрч явах болсон ажээ.

	Өөрт нь гэм хоргүй, дорой хүнд буруу хүлээлгэхийг оролдов. 

	— Шоронд амьдрах хэцүү юм уу? гэж архи худалдагчийн хүү Альфонсын асуусанд Кренкебиль уурлаж нударга буулгажээ. 

	Тэгж зодож байхдаа:

	— Муу хог! Бусдыг архиар хордуулдаг чиний эцэг л сууж баймаар газар байна бил ээ! гэв.

	Туулайн бөөрний худалдаачин хэлснээр, хүүхдийг зодож жанчин эцгийн нь мууг дуудаж болдоггүй адил Кренкебилийн хараал авирлал тус хүргэсэнгүй.

	Кренкебиль мөнгө ховордох тутам улам их архи уух болов. «Би урьд мөнгөнд аригтай, архи уудаггүй явснаа яагаад ийм болчхов оо?» гэж өөрөө гайхжээ.

	— Би ч олсноо ариглахгүй явж үзээгүй юм сан. Нас ахихад ухаан өөр болдог юм байна гэх буюу заримдаа өөрийнхөө залхуу хойргыг зэмлэж:

	— Өвгөн Кренкебиль чамайг архинаас өөр юм тоохгүй болжээ гэв.

	Архи уух нь зөвийг баталж:

	— Тэнхээ тамир орж, сэтгэлээ сэргээхийн тул хааяа нэг шаазан архи балгаж байлгүй яах вэ дээ. Над шиг харласан дотортой хүн архинаас өөр юманд сэргэхгүй гэнэ.

	Өглөөний худалдаанаас олон дахин хожимдож худалдаанд гаргах юмны аль гологдмол хэсгийг авах болсон аж. Нэг өдөр хөл гуйвж зүрх нь цохиод байхлаар тэргээ сараалжин дотор тавиад, цавуу худалддаг эмэгтэй Розын лангуу ба Төв захын гуанзнуудын хооронд бүтэн өдөржин газар шагайн өнгөрөөжээ. Орой нь ямар нэг сийрсэн савны дээр сууж байхдаа доройтож яваагаа өөрөө мэджээ. Хүчтэй залуудаа эцэхийг мэдэхгүй хөдөлж мөнгө их олж, нэг янзын ажлаар тоо томшгүй өдрүүд өнгөрөөж, наймаа эхлэхийг хүлээн алхалж байснаа, даахын аргагүй бөөн шинэ ногоо тэргэндээ ачаад явдал дундаа эмгэн Теодорынхоос аяга халуун кофе цай ууж, чадалтай гараараа тэргээ түлхэн хангинатал хашхирч явснаа, олон шөнөөр нойргүй хонож тавь гаруй жилийн турш хүнд тус хүргэхийн тулд ногоо ачсан тэргээ морь шиг чирэн олон хүнтэй гудамжаар явсаар ядуу амьдралаа үнэнчээр өнгөрөөснөө санаж суужээ.

	Кренкебиль толгойгоо сэгсрэн:

	— Алга аа. Би хүч чадлаа алджээ. Би дүүрсэн толгой. Урагшгүй хүнд уншлагагүй лам гэгчээр шүүхэд очсоноос хойш миний зан хувирлаа. Хэнд ч танигдахгүй боллоо гэв.

	Ингэж явсаар Кренкебиль газар унаад босож чадахгүй болсон хүн адил доройтож, олны хөлд талхиулах болжээ.

	 

	 

	VIII : Уршгийн үр дүн

	 

	Гаслан гачигдал тохиолдлоо. Дээр үед зуун сү-гээр түрийвчээ дүүргээд Монмартрын орчмоос буцаж ирдэг агсан өвгөн ногоочин сохор зоосгүй боллоо. Өвлийн хүйтэн цаг билээ. Шовгороосоо хөөгдсөн ногоочин сараалжин дотор тэргэн дор унтаж явтал хорь гаруй хоног бороо орж сараалжийг нь үер авчээ. Усан дунд тавьсан тэргэн дээрээ гарч атийн суугаад арвагар аалз, оготно хулгана өлсгөлөн муурын дунд шөнө дүлэн бодол бодно. Өдөржин хоолгүй, дээрээ тавих шуудайгүй болсон Кренкебиль хоёр долоо хоног хүнээр тэжээлгэж байснаа санана. Хоол, орон сууцаар дутагддаггүй хоригдлуудын хувь заяатайг гайхаж суухдаа ганцхан бодол төрж:

	Тэрний аргыг нь мэддэг хойно туршаад үзсэн нь дээр байх аа? гээд байрнаасаа босож гудамжинд гарахад шөнө хав харанхуй чийгтэй нойтон, арван нэгэн цаг өнгөрсхийж байжээ. Хүйтэн жавар нэвт үлээхэд явж байсан хүн байшин түшиж нөмөрлөнө.

	Кренкебиль гэгээн Евстофийн сүм өнгөрч Монмартрын гудамжинд ороход нэг ч хүн дайралдсангүй. Гэрлийн нөмөрт хоргодсон цагдаагийн дээрээс орох борооны ус дэнгийн гэрэлд гялтганана. Борооны дусал яг цагдаагийн дээр бууна. Хүйтэнд даарч модойсон цагдаа ядраад гэрлийн ёроолд хөдлөлгүй зогсох нь дэнгээр хань нөхрөө хийсэн шинжтэй. Салхинд найгасан дэн харанхуй шөнийн хань нөхөр нь болсон ажээ. Цагдаагийн огт хөдлөлгүй зогсох нь хүн мөн биш нь танигдахгүй шахам байна. Нуур шиг усанд туссан гутлын нь сүүдэр нарийссаар уснаас хагас биеэ цухуйлгасан аюулт амьтан шиг харагдана. Ойртож очоод өмссөн малгай, барьсан зэвсгийг нь харвал лам ч юм шиг цэрэг ч юм шиг, том нүүр нь малгайн сүүдэрт улам барайж гунигт автсан бололтой харагдана. Богинохон өтгөн буурал сахалтай энэ хуучин цагдаа дөчөөд настай.

	Кренкебиль аяархан дөхөж очоод зориг муутай сулхан дуугаар:

	— Үхэр чинь үхээсэй нь! гэж хэлээд тэр үгийнхээ үр дүнг хүлээхэд ер давхийсэн шинжгүй хоёр гараа зөрүүлэн сугавчилсан цагдаа хөдлөх биш. 

	Харанхуйд гялалзсан том нүдээр Кренкебилийг гунигтайгаар зүхэн ширтэнэ.

	Гайхсан Кренкебиль зориглон:

	— Үхэр чинь үхээсэй нь гэж би хэллээ гэв. 

	Хариу ер алга. Нүх шиг харанхуйн дунд устай бороо шаагьсаар. Цагдаа нэлээд түдсэний хойно:

	— Дэмий үг бүү ярь... Тийм үг хэлсний хэрэг ер байхгүй. Настай хүн байж юунд хамаагүй ярьдаг юм бэ, замаараа яв! Цаашаа...

	— Намайг юунд барихгүй байна вэ? гэж Кренкебилийн асуухад цагдаа толгой сэгсрэн:

	— Үгээ олж хэлэхээ мэдэхгүй согтуу хүн бүхнийг яаж барьж бардаг юм бэ? Бариад ч ямар ашиг олох вэ? гэв.

	Цагдаагийн энэ үл тоомсорлосон үгэнд урам хугарсан Кренкебиль тэнэг юм шиг цагдаагийн өмнө усан дотор зогсоно. Тэр явах гэснээ:

	— Үхэр чинь үхээсэй нь! гэж би танд хэлээгүй. Хэнд ч хэлэхийг хүсээгүй. Над нэг бодол байна гэсэнд цагдаа шийдвэртэйгээр:

	— Ямар бодол буюу шалтгаантай боловч тийм үг хэлэх хэрэггүй. Үүргээ гүйцэтгэж үй олон бэрх саадыг давж яваа хүнийг хоосон үгээр доромжлохын хэрэггүй... Та замаараа яв даа гэв.

	Гараа савчин газар шагайсан Кренкебиль бороотой шөнийн харанхуйд сүүтгэнэн далд оржээ.

	 

	1901 он

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


Хэвлэн нийтлэлийн мэдээлэл:

	АНАТОЛЬ ФРАНС 

	 

	КРЕНКЕБИЛЬ

	 

	“ЦОГ ” сэтгүүлийн 1961 оны № 4, 61—80-р тал

	 

	Орос хэлнээс Ж. НАМСРАЙ орчуулав.

	
Заметки

		[←1]
	 Гийом до Ногарэ (1260—1313) эрхийн ухааны доктор, ерөнхийлөгч байсан хүн. Францын Ван IV Филиппийн тушаалаар VIII пап Бонифацийг баривчилжээ




	[←2]
	 Григорий. VIII Бонифаци — засаг төрийг шашны эрхшээлд авах тэмцлийг идэвхтэй хийсэн ромын пап юм




	[←3]
	 Ралей Уалтор (1552—1618) — Английн төрийн зүтгэлтэн, далайчин, зохиолч, I Иаков ванд цаазлуулжээ




	[←4]
	 Декарт Рене (1596—1650) францын гүн ухаантан. байгалийн үзэгдлийг тайлбарлахдаа материалист, танин мэдэх онолын хувьд идеалист үзлийг баримтлагч




	[←5]
	 Гассепиди Пьер (1593—1655) материалист чиглэлийг баримтлагч францын гүн ухаантан




	[←6]
	 Лейбниц Готфрид - Вильгельм (1646—1716) Германы идеалист гүн ухаантан




	[←7]
	 Ньютон Исаак (1642—1737) Английн физикч, материалист




	[←8]
	 Биша Мари-Франсуа-Ксавье (1771—1892) Францын эмч




	[←9]
	 Клод Бернар (1813—1878) — Францын физиологич




	[←10]
	 Бассюэ Жан Бенинь (1627—1704) — Шашны зүтгэлтэн, харгис үзэлт зохиолч

